
لَعيونْ صَفُّورْيه
 صَفُّورْيه 
يا صَفُّورْيه غابِةْ زَتُونْ !! 
خَضرا على طول المَدَى 
وْفيكي النَّدَى ، 
وْفيكي النَّدَا ، 
وْصوت الحِدَا ، 
وْما في حَدَا 
وْرجع الصَّدَى 
غامضْ غموض الليلْ والنّاي الحنونْ . . 
  
يا ريتني ! 
يا ريت يا صَفُّورْيه فيكي أكونْ 
صَبْرَه عَ كتْف رْباعْ 
قُدّامي وَسَاعْ 
داحَه من الدّحْنون شو حمرا جْنونْ ! ! 
أو كُشِّه من قَنْدولْ 
شو مِزْهِرْ حِلِو ! 
أو زَنْزَلَخْتِه مْهَيِّفِه مِثْل الفَرَحْ 
نَخْلِه مِثِل قوس القُزَحْ 
والدّاليه شو عالْيه ! ! 
وِغْصون مِنِّي ومنها بِتْعانِق غْصُونْ 
  
يا ريتني ! 
يا ريت يا صَفُّورْيه فيكي أكونْ 
مدمْاك أو أيّا حَجَرْ 
حزنانْ لَمّنّوا انهَجَرْ 
سهرانْ ما بشكي الضّجَرْ 
في القَلعَه ، 
أو رَنِّةْ جَرَسْ 
في الدّيرْ ، 
أو هَدْلِةْ يَمَامِه وارْدِه 
عَ القسْطَل بْعزّ الضُّحَى 
وِمْقَيِّلِه من تحتْ جِنحان السّكونْ 
  
يا ريت يا صَفُّورْيه فيكي أكونْ 
قُوَّارَه لَشَتْلِةْ حَبَقْ 
أو مِزهريِّه عاطَبَقْ 
حوض مْلُوخِيِّه 
جُرُن كُبِّه بْزاوْيِةْ مطلعْ دَرَجْ 
أو مُحْرَمِه بْإِدينْ بِنْت مْحَشَّمِه 
بِتلوحْ في الدَّبْكِه ، 
فَرْحانْ فيها مْن الفَرَحْ بَبْكي ، 
أو سُكَّرَه ومفتَاحْ 
أو حَدْوِة فَرَسْ 
عَ البابْ 
أو رَشْمِةْ فَرَسْ 
فِضَّه ذهَبْ 
عُوْدِةْ حَطَبْ سَرِّيسْ 
أو رَضْفِه ، أو صْمَامِةْ طَبُونْ 
  
يا ريتني قَلادِةْ فليفْلِه معلَّقَهْ 
بالحيط للمُوْنِه ، 
مِكْحَلِه أو جُوْنِه ، 
أو مِمْلَحَه 
أو مَيدَنِه بْشي مسْبَحَه ، 
أو حَصيرِه مْنَقَّشِه عامِصْطَبِه ، 
أو عَبَايه مْقَصَّبِه ، 
في شي مضافِه مْشَرَّعَه 
بأهلا وْسهلا وْمَرْحَبَا 
وْشَطْرِةْ عتابا وْميجَانا وْكلّ العيونْ 
أو شي دَخُون بْمطْحَنِه، 
أو عنكبوتْ سْكوتْ 
قَضَّى حياتو 
مْعَشِّش بْشِي زاويةْ جَنْب الدَّخُونْ 
  
يا ريتني يا ريت ! 
في القهوهِ حَبِّةْ هيلْ 
تفوح طول الليلْ 
أوْ كَمْشة فحِمْ 
تِلْهَثْ دَفَا ، 
وهي مْوَلّعه بقلب الكَنُونْ 
أو شَهْقَه من مزرابْ في صَقْعِةْ كَنُونْ 
  
وآخر إشي يا ريتني 
يا ريت يا صَفُّورْيه فيكي أكونْ 
سْراج نَوَّاصَه بصدر البيتْ 
وِيْظلّ طافح زيتْ 
مْشَهَّل لفوق الموقدِه عَ المِسْرَجِه 
وأحكي حْكايه كلّ مَسَا ، 
لِلمِرْوَجِه ، 
ما تِنْتَسَى ، 
وْضاوي عُتُم هـَ الليلْ طول الليلْ 
مِسْتَنِّي بلكَي بْيرْجَعُوا صْحابي 
من رِحْلةِ الغابِه 
ظبْ الرَّمَسْ 
وِتْرِفّ بِهْدابي ، 
عيونْ صَفُّورْيه تِتلاقَى 
بْصَفُّورْيه مِنْ بَعد هـَ الغْيبه بْعُيونْ ! 

